
የአሜሪካ መንግሥት ከብሔራዊ የደም ባንክ አገልግሎት ጋር በመተባበር የደም ልገሳ 
አደረገ 

  

አዲስ አበባ፣ ኢትዮጵያ፣ ጥር 15 ቀን 2006 ዓ.ም. - ዛሬ ጥር 15 ቀን 2006 ዓ.ም. 
የአሜሪካ ኤምባሲ ከብሔራዊ የደም ባንክ አገልግሎት (የቀድሞ ቀይ መስቀል) ጋር 
በመተባበር 8ኛውን ዓመታዊ የደም ልገሳ አከናወነ፡፡ በዚህ የደም ልገሳ ዘመቻ በ63 በጎ 
ፈቃደኞች አማካኝነት በድምሩ 58 የደም ዩኒቶች የተሰበሰቡ ሲሆን፤ ይህም 174 ለሚሆኑ 
ሰዎች ዕርዳታ ለማድረግ ያስችላል፡፡ አንድ ዩኒት ደም የሶስት ሰዎችን ሕይወት መታደግ 
ይችላል፡፡ 

ብሔራዊ የደም ባንክ አገልግሎት እ.ኤ.አ. ከ1962 ጀምሮ በኢትዮጵያ ብቸኛው የደም 
አቅራቢ ተቋም ነው፡፡ ነገር ግን በየዓመቱ በዓለም ጤና ድርጅት የተቀመጠውን የደም 
ፍላጎት መጠን (በግምት ከ100,000 እስከ 150,000 ዩኒት ደም) ለማሟላት  
የሚያስፈልገውን የደም ልገሳ መጠን ማግኘት አይችልም፡፡ብሔራዊ የደም ባንክ 
አገልግሎት በአዲስ አበባ አንድ ማዕከላዊ የደም ባንክ እንዲሁም በመላ አገሪቱ በሚገኙ 
ክልሎች በርካታ ቅርንጫፎች አሉት፡፡ በኢትዮጵያ ወደ 200 በሚጠጉ ቦታዎች ዓመታዊ 
የደም ልገሳ ዘመቻዎች ያደርጋል፡፡ የደም ባንኩ አገልግሎት በአሁኑ ወቅት በአብዛኛው 
በምትክ ልገሳ ላይ የተመሰረተ ሲሆን፤ ከዚህም 30 በመቶ የሚሆነው የሚገኘው 
በፈቃደኝነት ደም ከሚለግሱ ሰዎች ነው፡፡ የዓለም ጤና ድርጅት እና ሲዲሲ ባደረጉት 
ድጋፍ በፈቃደኝነት የሚደረግ የደም ልገሳን ወደ 100 በመቶ ለማሳደግ ትኩረት 
ተሰጥቷል፡፡  

ደም እና የደም ውጤቶች አኔሚያ፣ ሄሞፊሊያ፣ ታላሴሚያ እና አዲስ የተወለዱ ሕጻናትን 
የሚያጠቁ በሸታዎችን  ጨምሮ በርካታ ህመሞችን ለማከም ጥቅም ላይ ይውላሉ፡፡ 
በተጨማሪም ለሕሙማን ቀዶ ሕክምና በሚደረግበት ወቅት እና በአሰቃቂ የመኪና አደጋ 
የተነሳ የከፋ ደም መፍሰስ በሚያጋጥምባቸው ሁኔታዎች ደም ያስፈልጋል፡፡ 

